
Vakar dėdėle kriuokė longs (eilieraštis eilieraštie) 

Vakar dėdėlē kriuokė longs, 

Nespiejė viejē ašaras brauktė, 

Žaibams oždegos sava lėktarnas, 

Perlā krėta, veidieli prausė. 

Nežėnau, a kumet soprasi, 

Dėkuo longs sošlapės dejava. 

Šėndėin lītaus tuo jau nebatrasi, 

Gali klaustėis tik nuojautas sava. 

Soprasi, bet a pasakīsi, 

Kap dūšė tavuojė dejava, 

Kumet ont žemės parpoulės 

Gaudē lėkėma sava... 

Pagavā. Nošvėta, kāp tas longs, 

Perkūnijuo, lītou praejos. 

Tīlē džiaugīs sosėrongės, 

Kad laimės kas nuors nenoneštom... 

------------ 

Ka saulė rītūs 

Robėnus atsargē pīlė, 

Vuo vies par dongo 

Ėš vakarīkštė Juona lauža dūmā 

Dar joudas štončkas pīnė, 

Siediejuov vēdo 

Ont druobīnu 

Palei truoba vakū, 

Kor vedom gims, 

Gimtinie. 

To duovėnuojē mon 

Vuosilku, 

Kad tava varda atsimintiuo, 

Kad nepamėrštiuo 

Akiu mielėnoma tava, 

Kap ondėns Bartovuo, 

Keliaujont tavuojie tievīnie 

Par tavuji gīvenėma. 

Tik Juonū dongos prasmingā  

Štončkas joudas nešė... 

Nematiev vedo tuo... 

Ėr nerūpiejė! 

Nubiega laiks. 

Vės rego vaizda ėš jaunīstės tou, 

Ka jem vuosėlkas laukūs mielėnoutė, 

Kāp ont druubīnu 

Do jaunė 

Palei truoba sosėsiedė, 

Sava gīvenėma rėktou! 

Ėr kuožna mēta, 

Kumet rego 

Tavuom akiem apsėpīlusi 

Vosėlkuom lauka, 

Prėsėskabau tuo mielėnoma 

Bukieta dėdiausi. 

Ėr kelės kvietkas 

Tarp kningas lapu ėsėspraudo. 

Ėr laiks nu laika pavartau... 

----- 

----- 

Vuo longs? 

Vuo longs parasuo da tīlē, 

Stėklėnė aki prėmerkės. 

Žėna, ka lītou līnont, 

Panaši tor i savėm drauga. 

Vakar dėdėlē kriuokė longs, 

Nuoriejau ašaras pėrštās nobrauktė. 

Sopratau. Je tēp jau nuor dongos, 

Prėsėglaudiau. Lēdau lītaus lašams  

Tīkē plauktė... 

